
乞巧對

作者：孫樵　唐

本作品收錄於《全唐文/卷0795》

孟秋暮天，當庭布筵。有瓜於盤，有果於盆。拜而言，若祈於神者。從而問之，對曰：

「七夕祈巧祀也。若有求乎？」樵應之曰：「吾守吾拙，以全吾節。巧如可求，適為吾

羞。彼巧在言，便便翻翻。出口簧然，媚於人間。革白成黑，蠱直殘德。譽蹠為聖，譖

回為賊。離間君親，瀆亂家國。彼巧在文，摘奇搴新。轄字束句，稽程合度。磨韻調聲，

決濁流清。雕枝鏤英，花鬥窠明。至有破經碎史，稽古倒置。大類於俳，觀者啟齒。下

醨沈謝，上殘騷雅。取媚於時，古風不歸。彼巧在官，竊譽假善。齰舌鉗口，媚灶賂權。

忍恥受侮，愧畏如鼠。望塵掃門，指期九遷。君納於違，讚唱菲菲。玩世偷安，敗俗紊

官。彼巧在工，狷詭不窮。唾古笑樸，雕鎪錯落。憑雲亙天，蒦霍延綿。窮侈殫麗，越

禮逾制。繡文錦幅，雲綃霧縠。若出鬼力，大蠹婦織。遂使俗尚浮華，名溺於奢。雕家

磨國，未騁胸臆。蠱於化源，戕此民力。由此觀之，巧何足雲！吾寶吾拙，雖與事闊，

優遊經史，臥雲嘯月。九衢喧喧，夾路朱門，曉鼓一發，車馳馬奔。予方高枕。偃然就

寢。腹坦（一作搖）鼻息，夢到鄉國。槐花撲庭，鳴蜩噪晴。懷軸囊刺，門門買聲。予

方屏居，詠歌吾廬。對鬆欹石，莫知其餘。上天付性，吾豈無命。何求於巧，以撓吾靜。

吾方欲上叫帝閽，以窒巧門，使天下人，各歸其根。無慮無思，其樂怡怡。耕食織衣，

如上古時。巧乎巧乎，將何所施為。」

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

